
АGROTURIZM SOHASINI RIVOJLANTIRISH 
ISTIQBOLLARI

Baymuradova Iroda Shermamatovna
Samarqand agroinnovatsiyalar va tadqiqotlar instituti
“Iqtisodiyot va buxgalteriya hisobi” 
kafedrasi katta o‘qituvchisi, i.f.f.d.
ORCID: 0009-0007-2301-6717

Annotatsiya: Mazkur maqolada Samarqand viloyatining tog‘li, cho‘lli va sug‘orma dehqonchilikka asoslangan tekislik 
hududlaridagi agroturizm obyektlarining 2032-yilgacha rivojlanish tendensiyalari ANNs modeli yordamida bevosita 
so‘rovnoma hamda statistik davriy qatorlar ma’lumotlaridan foydalanib prognozlashtirilgan. Prognoz natijalari o‘sib borish 
tendensiyasiga egaligi hamda 2032-yilgacha viloyatning tog‘li hududlarida 30ta, sug‘orma dehqonchilikka moslashgan 
hududlarda 27ta va  cho‘l-dasht hududlarida esa 23ta agroturistik obyekt tashkil etilishi ilmiy isbotlandi.

Kalit soʻzlar: agroturizm, tog‘li hududlar, sug‘orma dehqonchilik hududlari, cho‘lli hududlar, infratuzilma, raqamli 
texnologiyalar, ekologik barqarorlik.

Abstract: In this article, the development trends of agrotourism facilities in mountainous, desert and irrigated plain areas 
of Samarkand region until 2032 are forecasted using the ANNs model using direct survey and statistical time series 
data. It has been scientifically proven that the forecast results have an increasing trend and that by 2032, 30 agrotourism 
facilities will be established in mountainous areas of the region, 27 in areas adapted to irrigated agriculture, and 23 in 
desert-steppe areas.

Key words: agrotourism, mountainous areas, irrigated agriculture areas, desert areas, infrastructure, digital technologies, 
environmental sustainability.

Аннотация: В данной статье с помощью модели ИНС с использованием данных прямого опроса и статистических 
временных рядов спрогнозированы тенденции развития агротуристических объектов в горных, пустынных и 
орошаемых равнинных районах Самаркандской области до 2032 года. Научно доказано, что результаты прогноза 
имеют тенденцию к росту и что к 2032 году в горных районах области будет создано 30 агротуристических 
объектов, в районах, адаптированных к орошаемому земледелию – 27 и в пустынно-степных районах – 23.

Ключевые слова: агротуризм, горные районы, районы орошаемого земледелия, пустынные районы, 
инфраструктура, цифровые технологии, экологическая устойчивость.

K I R I S H
Agroturizm qishloq madaniyatini saqlash va sayyohlik takliflarini oshirishning samarali usuli sifatida 

ko‘rilmoqda [1]. Istiqbolda barqaror dehqonchilik amaliyotida, resurslarni saqlashda va mahalliy biologik xilma-
xillikni muhofaza qilishda agroturizmni rivojlantirishga urg‘u berish maqsadga muvofiq bo‘ladi. Agroturizm orqali 
ekologiyani saqlash va barqaror ishlab chiqarish amaliyotlari atrof-muhitga e’tiborli sayyohlarni o‘ziga jalb qiladi 
va uzoq muddatli barqarorlikni ta’minlaydi [2], [3], [4]. 

Agroturizmga turistlarni jalb qilish uchun joylarda turar joy, ovqatlanish imkoniyatlari va tashrif buyuruvchilar 
uchun qulayliklarni oshirish muhim [5]. Buning uchun yuqori sifatli turar joy, qulay yo‘l va ovqatlanish joylarini 
tashkil qilish kerak. Kelajakdagi agroturizm korxonalari veb-saytlar, ijtimoiy media va onlayn buyurtma qilish 
tizimlari orqali raqamli ishlashni talab qiladi [6]. Shu bilan birgalikda raqamli marketing strategiyalaridan 
foydalanish global auditoriyani jalb qilishi uchun xizmat qiladi. Bundan tashqari, agroturizmni rivojlantirishda 
mahalliy madaniyat, meros hamda an’analarni saqlash va targ‘ib qilishga urg‘u berilishi kerak. Bu mahalliy 
oshxona, hunarmandchilik va an’anaviy dehqonchilik amaliyotlarini o‘z ichiga oladi. 

Oxirgi yillarda turizmning ushbu turi O‘zbekistonning turli hududlarida, xususan, Samarqand viloyatida 
alohida ahamiyat kasb eta boshladi [7]. Mintaqaning tabiiy-geografik xususiyatlari, boy madaniy merosi va 
qishloq xo‘jaligi salohiyati agroturizm obyektlari tashkil etish uchun keng imkoniyat yaratmoqda. Shu bilan birga, 
Samarqand viloyatida agroturizmni rivojlantirish bo‘yicha ilmiy asoslangan prognozlar, ustuvor yo‘nalishlar va 
strategik choralarni ishlab chiqish hali ham dolzarb masala bo‘lib qolmoqda.

Mazkur tadqiqotning asosiy maqsadi — Samarqand viloyatida agroturizm obyektlarining hududiy rivojlanish 
tendensiyalarini aniqlash va ushbu jarayonni tezlashtiruvchi hamda to‘sqinlik qiluvchi omillarni ilmiy asosda 
baholashdan iboratdir.

M A V Z U G A  O I D  A D A B I Y O T L A R  S H A R H I
Istiqbolda agroturizmni rivojlantirishda infratuzilma va raqamli texnologiyalardan foydalanishga alohida 

e’tibor qaratish maqsadga muvofiq. Tadqiqotlar shuni ko‘rsatadiki, agroturizmni rivojlantirishdagi muvaffaqiyatning 
taxminan 50-60%i infratuzilma hissasiga to‘g‘ri keladi [8], raqamli texnologiyalar esa agroturizm loyihalari 
muvaffaqiyatiga 30-40% hissa qo‘shishi kuzatilgan [9].

Agroturizm sohasida olib borilgan ilmiy tadqiqotlar ushbu yo‘nalishning qishloq xo‘jaligi va turizmni 
uyg‘unlashtirish orqali iqtisodiy hamda ijtimoiy rivojlanishga katta hissa qo‘shishini ko‘rsatmoqda. Masalan, 
Ciolac va hammualliflari [2] agroturizmni qishloq hududlarining barqaror rivojlanishida muhim omil sifatida 
baholab, bu jarayon qishloq madaniyatini saqlash va aholining turmush darajasini oshirishga xizmat qilishini 
ta’kidlaydi.

Jahon tajribasida, xususan Italiya, Ruminiya va Afrikaning ayrim mamlakatlarida o‘tkazilgan tadqiqotlarda 
agroturizmni muvaffaqiyatli rivojlantirish uchun infratuzilma va raqamli texnologiyalardan samarali foydalanish 
zarurligi qayd etilgan [4]. Tadqiqotlar shuni ko‘rsatadiki, turizm loyihalarining muvaffaqiyatida infratuzilma 50–60 
% gacha, raqamli texnologiyalar esa 30–40 % gacha ta’sir ko‘rsatishi mumkin.

Bundan tashqari, agroturizmni rivojlantirishda davlat qo‘llab-quvvatlovi va siyosiy barqarorlik muhim 
rol o‘ynaydi. Giaccio va hammualliflari [3] Italiya misolida qishloq xo‘jaligi siyosati va davlat dasturlarining 
agroturizm rivojiga sezilarli ta’sir ko‘rsatishini ilmiy asoslagan. Shuningdek, Baipai va boshqalar [1].  barqaror 
agroturizmni ta’minlash uchun mahalliy hamjamiyat ishtiroki, ekologik muvozanat va iqtisodiy samaradorlik 
o‘rtasidagi uyg‘unlik zarurligini ta’kidlaydi.

O‘z navbatida, agroturizmni rivojlantirishda axborot-kommunikatsiya texnologiyalari ham muhim omil 
sifatida namoyon bo‘lmoqda. Tanina va hammualliflari [6] Afrikadagi amaliyot asosida raqamli platformalar, 
onlayn bron qilish tizimlari va marketing vositalari agroturizm obyektlarining global bozorga chiqishida katta 
imkoniyat yaratishini ko‘rsatadi.

Mazkur adabiyotlar tahlili shuni ko‘rsatadiki, Samarqand viloyatida agroturizmni rivojlantirishda ham aynan 
uchta asosiy omil: infratuzilma, raqamli texnologiyalar, va  davlat qo‘llab-quvvatlovi ustuvor ahamiyat kasb 
etadi. Shuningdek, mahalliy madaniy meros va an’analarni turistik faoliyatga integratsiya qilish agroturizmni 
barqaror rivojlantirishning muhim shartlaridan biri sifatida qaraladi.

T A D Q I Q O T  M E T O D O L O G I YA S I
Samarqandda agroturizm obyektlari sonini oshirish va uni rivojlantirishning istiqbol parametrlarini baholash 

maqsadida tog‘li, cho‘lli va sug‘orma dehqonchilikka asoslangan tekislik hududlari alohida ajratib olindi va uning 
2032-yilgacha rivojlanish tendensiyalari prognozi sun’iy neyron tarmog‘i (ANNs) modeli orqali baholandi.

Tahlil uchun ma’lumotlar Samarqand viloyatining Ishtixon, Samarqand, Oqdaryo, Payariq, Jomboy, 
Bulung‘ur, Toyloq, Urgut, Kattaqo‘rg‘on, Pastdarg‘om, Paxtachi, Nurobod tumanlaridan 2023-yil iyun-noyabr 

oylarida so‘rovnoma va eksperiment o‘tkazish orqali to‘plandi. So‘rovnomada yuqorida keltirilgan hududlardan 
ixtiyoriy tanlanma asosida 153 nafar qishloq xo‘jaligi mahsulotlarini ishlab chiqaruvchi turli xo‘jaliklar hamda 
210 nafar turistlar qamrab olindi. Ma’lumotlar Samarqand viloyatining tog‘li hududlar, sug‘orma dehqonchilik 
qilinadigan tekisliklar hamda cho‘l hududlariga ajratib olindi. Empirik tahlillarni amalga oshirishda R-4.4.1 
dasturiy hisoblash paketidan foylanildi.

ANNs modeli   inson ongining oddiy matematik modellariga asoslangan prognozlash usullari hisoblanadi. 
Ushbu tahlilda respondentlarning bergan javoblaridan kelib chiqib prognoz parametrlari aniqlanadi va 
chiziqli bo‘lmagan parametrlar o‘rtasida murakkab bog‘liqliklarni aniqlashga imkon beradi. Model orqali 
respondentlarning bergan javoblarini neyron qatlamlarda tashkil etilgan “neyronlar” tarmog‘i deb hisoblash 
mumkin. So‘rovnomada berilgan savollar neyronlar qatlamining pastki va yuqorisida joylashgan bo‘lib, ular 
berilgan savollarga ikkilik javoblar (“ha” yoki “yo‘q”)ni asoslaydi.                  

Tadqiqotning asosiy yo‘nalishlaridan biri Samarqand viloyatidagi agroturizm obyektlarining kelgusida 
rivojlanish tendensiyalarini aniqlashdan iborat bo‘ldi. So‘rovnomadan olingan ma’lumotlar turizm obyektlarini 
rivojlantirish uchun prioritetlarni belgilashga xizmat qildi, bu esa tadqiqotning amaliy ahamiyatini yanada oshirdi.

T A H L I L  V A  N A T I J A L A R
Maqolada yuqorida keltirilgan ANNs modeli yordamida ikki tartibdagi prognoz natijalari bevosita 

so‘rovnoma hamda statistik davriy qatorlar ma’lumotlaridan foydalanib amalga oshirildi.  Birinchi prognoz 
natijalari Samarqand viloyatidagi agroturizm obyektlarining 2032-yilgacha rivojlanish tendensiyalari prognozini 
R-4.4.1 dasturidan foydalangan holda baholandi. Samarqandning Boltiq dengizi1 sathiga nisbatan hisoblaganda 
yuqori (tog‘li va tog‘ oldi hududlari), o‘rta (sug‘orma dehqonchilik keng tarqalgan hududlar) va past tekisliklar 
(cho‘l hududlari)dagi qishloq xo‘jaligi mahsulotlarini ishlab chiqaruvchilariga tegishli agroturizm obyektlarining 
rivojlanish tendensiyalari prognozlari hisoblab topilgan (1, 2, 3-rasmlarga qarang). 

1-rasm. Samarqand viloyati tog‘li hududlardagi agroturizm obyektlari sonining dinamikasi prognozi (MLP 
natijalari).

Tahlil natijalari shuni ko‘rsatdiki, Samarqand viloyatining tog‘li hududlarida, ayniqsa dengiz sathidan 1000-
2000 m balandlikda joylashgan hududlarda, agroturizmni rivojlantirishga bo‘lgan qiziqish yuqori darajada. 
Ushbu hududlarning iqlim sharoiti, tabiiy manzaralari va qishloq xo‘jaligi madaniyati agroturizm uchun qulay 
shart-sharoit yaratmoqda. O‘rganishlar davomida aniqlanishicha, 2015-2023-yillar oralig‘ida bu hududlardagi 
agroturizm obyektlari sonining o‘sish koeffitsiyenti o‘rtacha 16,5ni tashkil qilgan (1-rasmga qarang). Prognoz 
natijalariga ko‘ra, 2032-yilga kelib ushbu hududdagi agroturizm obyektlari soni 30 taga yetishi kutilmoqda. 

Mazkur natijalar Samarqand viloyatida agroturizmni strategik rivojlantirish bo‘yicha keyingi rejalarni 
tuzishda muhim ahamiyatga ega.

Samarqand viloyatining sug‘orma dehqonchilik uchun qulay bo‘lgan tekislik hududlarida agroturizm 
obyektlari soni keyingi yillarda barqaror o‘sib borayotganligini ko‘rsatmoqda. Ushbu hududlar agrar infratuzilma 
va tabiiy resurslardan samarali foydalanish imkoniyatlari tufayli agroturizm faoliyati uchun jozibador hududlarga 
aylanib bormoqda. Tahlillar shuni ko‘rsatadiki, 2015-2023-yillar davomida agroturizm obyektlari sonining yillik 

1	 O‘zbekiston Respublikasi Vazirlar Mahkamasining 2016-yil 22-noyabrdagi ” O‘zbekiston Respublikasi hududida davlat geodezik koor-
dinatalar va balandliklar tizimlarini o‘rnatish to‘g‘risida”gi 391-son qarori.

o‘rtacha o‘sish sur’ati 14% ni tashkil qilgan. Bu esa ushbu mintaqadagi iqtisodiy va turizm salohiyatining 
barqaror rivojlanayotganini ko‘rsatadi.

2-rasm. Samarqand viloyati sug‘orma dehqonchilikka asoslangan tekislik hududlaridagi agroturizm obyektlari 
sonining dinamikasi prognozi.

Model natijalariga qaraganda, o‘sishning hozirgi tendensiyasi saqlanib qolsa, 2032-yilga kelib Samarqand 
viloyatining sug‘oriladigan dehqonchilikka asoslangan tekislik hududlarida agroturizm obyektlari soni o‘rtacha 
27 taga yetishi kutilmoqda. Bu natijalar iqtisodiy va turizm faoliyatini diversifikatsiya qilish, qishloq xo‘jaligi 
resurslaridan innovatsion foydalanish hamda mahalliy aholini agroturizm faoliyatiga jalb qilish orqali bu sohani 
yanada rivojlantirish imkoniyati mavjudligini ko‘rsatdi. Grafikda ko‘rsatilgan prognoz (2-rasmga qarang) mazkur 
hududda agroturizmning uzoq muddatli iqtisodiy va ijtimoiy foydasini baholash uchun asosiy dalil sifatida 
foydalanish mumkinligini ko‘rsatadi.

3-rasm. Samarqand viloyati cho‘lli hududlaridagi agroturizm obyektlari sonining dinamikasi prognozi (MLP 
natijalari).

Pasttekisliklar va cho‘l-dasht hududlarida agroturizm obyektlarining soni yuqori va o‘rta tekislik hududlari 
bilan solishtirganda nisbatan past ko‘rsatkichlarga ega. Bu hududlardagi tabiiy sharoitlarning murakkabligi va 
resurslardan foydalanish imkoniyatlarining cheklanganligi bilan izohlash mumkin. Shunga qaramay, ushbu 
mintaqalarda ham agroturizmni rivojlantirish uchun istiqbolli tendensiyalar kuzatilmoqda. Statistik ma’lumotlarga 
ko‘ra, 2023-yilda pasttekislik va cho‘l-dasht hududlarida agroturizm obyektlari soni 10 tani tashkil etgan bo‘lsa, 
model yordamida tuzilgan prognozlarga ko‘ra, bu ko‘rsatkich 2032-yilga kelib o‘rtacha 23 taga yetishi kutilmoqda 
(3-rasmga qarang). Ushbu o‘sish dinamikasi agroturizm faoliyatiga qiziqish ortib borayotganligini ko‘rsatadi va 
mintaqaviy rivojlanishda muhim o‘rin tutadi.

Albatta yuqorida keltirilgan raqamlar bugungi kunda eng samarali prognoz natijalarini ko‘rsatib kelayotgan 
modellar natijasi bo‘lsa-da, ushbu sohani rivojlanishiga, agroturizm obyektlari sonining ortishiga yuqorida sanab 
o‘tilgan bir qator ekzogen va endogen omillar ta’sir ko‘rsatadi.

Tahlil natijalari viloyatdagi Urgut hamda Nurobod tumanlarining tog‘li hududlaridagi xo‘jaliklarda asosan 
piyoda yoki velosipedda sayr qilish, ot minish, sport tadbirlari (ko‘pkari) o‘tkazish, o‘tov, suzish havzalari, havo 
shari va chang‘i uchish moslamalari kabi xizmatlarni tashkil etishga moyilligi yuqoriligini ko‘rsatgan. Jomboy, 
Payariq, Ishtixon, Bulung‘ur, Tayloq, Oqdaryo, Samarqand tumanlarining sug‘oriladigan dehqonchilikka 
moslashgan hududlarida esa turistlarga agroturizm obyektlarida o‘zi terib yeyish, to‘g‘ridan-to‘g‘ri savdo, tatib 
ko‘rish, chorva mollarini oziqlantirish, seminarlar va hosil bayramlari o‘tkazish, baliq ovi kabi xizmatlarni o‘z 
xo‘jaliklarida tashkil etishga fermer va dehqonlarda yuqori xohish borligi aniqlangan. Paxtachi va Nurobod 
tumanlarining cho‘l,dasht hududlaridagi qishloq xo‘jaligi korxonalarida tuya va ot minish, tuya suti degustatsiyasi, 
gulxan atrofida o‘tirish va chodirda tunash, dorivor giyohlarni terish, texnikalarni haydab ko‘rish kabi xizmatlarni 
tashkil etish imkoniyatlari mavjudligi ilmiy asoslangan.

X U L O S A  V A  T A K L I F L A R .
Xulosa qilib aytadigan bo‘lsak, ushbu bobda agroturizmning rivojlanishi va o‘sishiga ta’sir qiluvchi asosiy 

omillar ko‘rib chiqilib, ushbu sohaning ko‘p qirrali xususiyati haqida har tomonlama tushuncha berildi. Ko‘rinib 
turibdiki, agroturizmga iqtisodiy, ijtimoiy, ekologik va siyosiy omillarning kombinatsiyasi ta’sir qiladi.

Aholining daromad darajasi, bozor talabi va moliyalashtirish imkoniyatlari kabi iqtisodiy omillar qishloq 
xo‘jaligi korxonalarida agroturizmning tashkil etilishi va rentabelligiga bevosita ta‘sir qiladi. Mahalliy infratuzilma, 
jumladan, transport, aloqa va mehmondo‘stlik xizmatlari ham agroturizm yo‘nalishlarini tashrif buyuruvchilar 
uchun qulay va jozibador qilishda hal qiluvchi rol o‘ynaydi. Bundan tashqari, siyosiy vaziyatlar, davlatning 
agroturizmni tashkil qilishiga nisbatan bergan imtiyozlari va tartibga soluvchi qo‘llab-quvvatlashning rolini 
e‘tibordan chetda qoldirib bo‘lmaydi, chunki ular sektorning rivojlanishi uchun qulay muhit yaratadi. Ijtimoiy va 
madaniy omillar, shu jumladan barqaror va tajribali sayohatga bo‘lgan iste’molchilarning afzalliklarini o‘zgartirish 
agroturizm tajribasiga bo‘lgan talabning oshishiga yordam berdi. Ushbu tashabbuslarni ishlab chiqishda 
mahalliy hamjamiyat va fermerlarning ishtiroki madaniy meros hamda dehqonchilik anʼanalarini saqlab qolish 
bilan birga, ijtimoiy hamjihatlik va qishloq taraqqiyotini yanada kuchaytiradi.

Atrof-muhitning barqarorligi muhim komponent bo‘lib, ekologiyani saqlash va tabiiy resurslardan mas’uliyatli 
foydalanish agroturizmning uzoq muddatli hayotiyligini ta’minlash uchun zarurdir. Shu bilan birga, iqlim 
o‘zgarishi ham qishloq xo‘jaligi, ham turizm uchun xavflarni kamaytirishda hal qilinishi kerak bo‘lgan potensial 
muammolarni keltirib chiqaradi.

Demak, agroturizmni rivojlantirish iqtisodiy samaradorlik, jamoatchilik ishtiroki, ekologik barqarorlik 
va qo‘llab-quvvatlovchi siyosat choralarini o‘zida mujassam etgan yaxlit yondashuvni talab qiladi. Qishloq 
taraqqiyoti vositasi sifatida agroturizm salohiyatini oshirish uchun ushbu o‘zaro bog‘liq omillarni tushunish va 
hal etish muhim bo‘ladi. Ushbu bobdagi fikrlar kelgusida agroturizmning o‘sishini optimallashtirish bo‘yicha 
keyingi tahlil va tavsiyalar uchun asos bo‘lib xizmat qiladi.

